
859 hitz
joan mari torrealdai - 'Jakin'-eko zuzendaria 

«Pentsamenduaren bidez iristea zaila da orain, zarata handia dago»

Aldizkariaren zuzendaritza 1968an hartu zuenetik, horren aurpegia izan da Torrealdai, eta argitalpenak ibilbide osoan izan dituen arazoak, eta horren historia eta geroa aztertu ditu. 

Alberto Barandiaran - Donostia 

Joan Mari Torrealdaik (Forua, 1942) 1968an hartu zuen aldizkariaren zuzendaritza, Karlos Santamaria eta Rikardo Arregirekin batera. Ondoan zituen Ibon Sarasola, Andoni Lekuona, Ramuntxo KanblongÉ Aldizkaria hiritartu zen garaia da, Arantzazu uztekoa. «Sekularizazioa? Lehendik ere espirituz bazen», dio. «Guk erlijioa ez dugu sekulan landu, teologia baizik». Karlos Santamaria jotzen du garai hartako benetako maisutzat. «Hari nagusia, barrutik dagoen bidea, Santamaria da, nahiz eta polemiketan Rikardo agertu. Arregik errebeldeenekin konektatzen zuen, eta Santamariak, berriz, Mitxelenarekin edo EAJko modu tradizionalarekin». 

Hasierak nola gogoratzen dituzu? Zaila izan zen? 

Gu alegal sortu ginen, baina aliatuak izan genituen beti. Arantzazun zeuden batzuekin, Villasantekin esaterako, ez zegoen harremanik, baina arazorik ere ez. 

Villasanterekin, zergatik ez? 

Ez genuen haien laguntza bilatzen, haiek ez zeuden gu geunden teologia berri horretan. Haustura garaiak ziren berria, ala hil eta gu kontzilioaren garaikoak ginen, baina, nolanahi ere, bazegoen laissez faire bat Arantzazun. Azurmendi eta Intxausti, gainera, ikasle onak ziren, prestigiodunak. Aldizkaria moldiztegira eramaten hasi ginenean arazo handiagoak izan genituen, zentsurarekin, baina orduan ere, laguntza handia izan genuen. 

Zentsoreek «Errusiaren inguruan dauden herrialdeetako marxismoa» zabaltzea leporatu zizueten. 

Bai, baina horrek edozertarako balio zuen orduan. Oraingo «terroristei laguntza ematea» bezalakoa zen. 

Aldizkariaren hasierako helburua zein zen? 

1956an aldizkaria martxan jarri zutenek oso garbi zuten: euskara eta kultura uztartzea. Aurrekoek euskara zaharkitua zuten gogoan, garrantzia handia ematen zioten aberastasunari, baserritik baserrira mintzaira diferenteak egoteari eta. Baina guk batua eredu gisa jarri genuen, batasuna zen garrantzitsuena. Azken finean, kultura eta modernotasuna batu nahi genituen. 

Euskara batua izan zen zuen lorpenetako bat. 

1965ean bertan, Baionako bilera eta gero, Jakin-ek behartu egin zituen kolaboratzaileak euskara batuan idaztera, eta erabaki horrek sekulakoa ekarri zuen. Badakit ez dela horrela, baina Santi Onaindiak idatzia du euskara batuak ez zuela aurrera egin izango Jakin-ek jarrera horiek izan ez balitu. Baina etsaigoa izugarria zegoen hor. Martin Ugaldek ere kontatu zuen, agurra ukatzeraino iritsi zirela batzuk. 

Ez zen hizkuntza arazoa soilik, ezta? 

Ez, euskal kulturaren modernotasuna zegoen jokoan, eta belaunaldi borroka eta politika ulertzeko modua ere bai. H, grekoz, eta da. Eta horrekin lotzen zuten batzuek: ETAk sartutako ñabardura bat zela, euskararen tradizioarekin zerikusirik ez zuena. Oso kultur mundu txikia zen gainera. Orain mundutxoa esaten bazaio, orduan auzotxoa izango zen. 

Kultura eta euskararen arteko harremana ere asko nabarmendu duzue beti. Politikatik bereizteko? 

Gure tradizioan, kulturak ez du autonomiarik izan sekula. Guk aurkitu genuen hizkuntza tradizio jakin bat, eta literatura tradizio bat, baina euskal kulturak tradiziorik ez du. Orduan, hori sortu egin behar zen. Balizko etorkizuneko unibertsitatea, hori guk ikusten genuen, jakintza aldetik jo behar zela, seminarioak zirelako orduko unibertsitateak. Ez da politikatik bereizteko edo ez, esparru propioa sortzeko baizik. 

1970ean, zuzendaritza hartu berritan, zentsura eta isilaldi luzea ezarri zuten. Inoiz pentsatu zenuen dena hantxe amaituko zela? 

Nik, bai. Hura salbatu zuena Joseba Intxausti izan zen. Ni Frantziara joan nintzen. Orduan zenbaki batzuk martxan genituen, eta, atera egin behar zirela eta, liburu bezala atera ziren. Baina, nahiz eta aldizkaria debekatuta egon, dosierrekin eta segitu genuen. Eta geroko ametsak salbatu zuen taldea. Itzuli ginenean, taldea eratu genuen, eta Donostian pisu batean jarri ginen. Zentsurak, beraz, etena ekarri zuen, baina ez desagerpena. 

Zazpi urte horrela irauteak, horrek eskatzen du benetan sinistea Jakin garrantzitsua dela, ez dela beste aldizkari bat. 

Kulturaren aldeko proiektua zen, aldizkaria baino gehiago. Ni ez nintzen Frantziatik itzuli izango Jakin-engatik izan ez balitz. Hau da, euskal kulturan lan egiteko. Aldizkaria euskal kulturan txertatzeko modu bat zen guretzat. Hori bera saiatu nintzen gero Euskaldunon Egunkaria-n bertan ere txertatzen, ezaugarri komun asko zeudelako, bakarra izatea eta. Eta nahiz eta zuk zure baitan beste gauza bat amestu, ahal dena egin behar da, eta zauden lekutik, ertzak zorroztu beharrean, biribildu. Baina gurea txalupa txiki bat zen, eta Egunkaria, berriz, itsasontzi handia, transatlantikoa. Zetorren portutik abiadura hartu zuen, eta beste norabait eramateko lanak bestelakoak ziren. Gurea oso ondo maneiatzen genuen, baina Egunkaria maneiatzea askoz zailagoa izan da. 

Inoiz esan zenuten zetozenentzako egiten ari zinetela lana, benetako irakurleentzat baino. Gaur egun egoera ez da hori, ezta? 

Horrek esan nahi duena da errealitate objektiboa ez dela immobilista. Batzuetan esaten dute «errealitate soziolinguistikoa hau baldin bada, egin dezagun hauxe». Ez, horrekin ez da errealitatea aldatzen, sekula ez. Interesa sortu egin behar da, eta euskal kultura salbatu nahi badugu, etorri behar dutenentzat lan egin. Baina gaur egun hori oso bestelakoa da. Egun dentsitate bat dago, anitza da. Garai hura basamortuaren parekoa zen, ez zegoen deus. Erein egin behar zenuen, landatuÉ zegoenarekin ezin zenuen urrats bakar bat ere eman. 

Etorkizuna nola ikusten duzu? 

Bai, inork hitz egin du arrazoi biologikoen inguruan, ezta? Ez da erraza. Irakurle berriak inguratzea da arazoa, baina garaiak ez dira horretarako. Informazioaren garaia da, globalizazioarena, eta ez pentsamenduarena. Uste dut premia badagoela, baina ez dakigu tokia dagoen. Iristea zaila da, gainera. Zarata handia dago, eta guk atera genezakeen txistua ez da iristen. Kultura aldizkarien arteko bileretan azpimarratzen den akatsa hori da, ez direla existitzen aldizkari hauek, ez dutela toki jakinik, eta ez dutela politika definiturik. Oraindik ez dakigu Jaurlaritzarentzat zer interes eduki dezakeen horrelako proiektuak. 

